
यस अध्यायको निम्ति पढ्नुहोस्: २ थेसलोनिकी २:१÷१२, मत्ती २४:१÷१४, जकरिया ३:१, दानियल ८:८÷११, प्रेरित २:२२।
स्मरण गर्नुपर्ने पद: ×कसैको छलकपट चालमा तिमीहरू पर्न नखोज्‍नु। जब सम्म मानिसहरू परमेश्वरको बिरुद्धमा उठ्दैन तब सम्म उहाँको आगमन हुँदैन। जब सम्म पापलाई प्रवर्तन अर्थात सुरू गर्ने व्यक्ति देखा पर्दैन तब सम्म परमेश्वरको दिन आउँदैन। त्यो छाप लगाएको व्यक्ति हो। उसलाई नाश गर्न फैसला भइसकेको छ" (२ थेसलोनिकी २:३ रूपान्तरित)।
अत्यन्त सम्झनुपर्ने तर्क: संसारको अन्तको बारेमा विभिन्न मानिसहरूले विभिन्न गलत धारणाहरू मानिसहरूको माझमा ल्याएर तिनीहरूलाई अन्यौलमा पार्नेछन्। पावलले थेसलोनिहरूलाई लेखेको दोस्रो पत्रमा ती मनगढन्ते धारणाहरूको पर्दाफास गर्दै सच्च्याउन प्रयास गर्दछन्।
हौशला दिने मिठा शव्दहरूको साथै पावलले संसारको अन्तमा हुने विभिन्न घटना वा गतिविधिहरूको बारेमा लेखेका थिए। संसारको अन्तमा हुने सम्पूर्ण गतिविधिमा प्रमूख गतिविधिको बारेमा पनि पावलले समावेश गरेका थिए। त्यो थियो येशूको दोस्रो आगमन।
  
संसारको अन्तको बारेमा फेलिएका विभिन्न अडकलहरूलाई साम्य पार्न पावलले चर्चा गरेका विचारहरू यस अध्यायको विषयवस्तु हुनेछ। तर उनले यसबेला आफ्नो विचार अलिकति फरक ढँगले प्रस्तुत गर्दछन्। जब पावल थेसलोनिहरूको साथमा थिए तब धेरै कुराहरू विस्तृतरूपमा छलफल गरिसकेका थिए। तर २ थेसलोनिकी २:१÷१२मा पावलले एक धर्मगुरू वा पास्टरको हैशियतले ठोसरूपमा आफ्ना अर्तिनिर्देशन प्रस्तुत गर्दछन्। त्यस ताका (र अहिले पनि) अन्तको समयको बारेमा फेलिएका गलत शिक्षादिक्षाको वहकावमा नलाग्न पावलले सतर्क गराउँछन्। प्रभुलाई विश्वास नगर्ने मानिसहरूले फैलाएका हल्लामा नलागि धैर्यधारण गरि शान्त भएर बस्न उनले विश्वासीहरूलाई अनुरोध गर्दछन्। 
   
२ थेसलोनिकी २:१,२का पदहरूमा धेरै युनानी अर्थात् ग्रीक शव्दहरू पावलले प्रयोग गर्दछन्, जसले १ थेसलोनिकी ४:१३÷५:११लाई औँल्याउँछन्। पावलले पुनः प्रयोग गरेका ती शव्दहरूमा देहायका विषयवस्तु छन्: (१) हाम्रा प्रभुको दोस्रो आगमन (१ थेसलोनिकी ४:१५) (२) उद्धार पाउनेहरूको जमात (१ थेसलोनिकी ४:१७) र (३) परमेश्वरको दिन (१ थेसलोनिकी ५:२)। केहि हदमा भन्ने हो भने पावलले पहिलानै भनिसकेका विषयवस्तुलाई यस अध्यायले अझ स्पष्ट पार्न खोज्‍नेछ। दुई हजारवर्ष अघि पावलले प्रस्तुत गरेका सत्यहरू आजको परिप्रेक्ष्यमा पनि उत्तिक्कै सान्दर्भिक छन् भनेर हामी भेट्टाउनेछौँ।
१॰ विश्वासीहरूलाई अलमलमा पार्न खडा भएका समस्या (२ थेसलोनिकी २:१÷३)
    
२ थेसलोनिकीको दोस्रो अध्यायमा पावलले कुन् मूल विषयवस्तुको बारेमा चर्चा गर्न प्रयास गर्दछन्? त्यसबेला ती येशूभक्तहरूलाई दिएको सल्लाह के अहिले पनि उपयोगी छ त?  संसारको अन्तको बारेमा विभिन्न धारणाहरू वर्तमान चर्चैमै पनि हामीले सामना गरिरहेकाछौँ।  थेसलोनिकीहरूले सामना गरेका कस्ता खालका अन्यौल चुनौतिहरू हामी पनि सामना गरिरहेकाछौँ? २ थेसलोनिकी २:१÷३मा पावलले दिएका कस्तो सरसल्लाह वा अर्तिलाई हामी सधैँ आत्मसात् गरिराख्‍नुपर्दछ? 
 येशूको दोस्रो आगमनको बारेमा चर्चले जिज्ञासा राखिरहेका थिए भन्ने स्पष्ट प्रमाण ती पदहरूले दिएको छैन। तर त्यहाँको चर्चले कस्तो समस्याको सामना गरिरहेको थियो र त्यसको समाधान गर्नुपर्ने कार्य पावल आफैले देखेका थिए। ×उहाँमा भेला हुने" भन्ने शव्दहरूले पहिलो पत्रमै पावलले के लेखेका थिए भनेर हामीलाई सम्झाउँछ (१ थेसलोनीकी ४:१५÷१७)।
   
पावलका ती पदहरूले हामीलाई मत्ती २४:१÷१३मा येशू आफैले खबरदारी गर्नु भएका वचनहरूलाई याद दिलाउँछ। पावलको पहिलो पत्र पुगेको बावजुद पनि गलत धारणाहरूले थेसलोनिकीका विश्वासीहरूलाई छिट्टै अन्यौलमा पारेका थिए।
  
के कारणले तिनीहरूलाई अन्यौलमा पारेका थिए भनेर पावलले खुलासा गर्दैनन्। हुनसक्छ उनी आफैलाई थाहा थिएन। ×अगमवाणी" भन्ने शव्दलाई प्रयोग गरेकोले (२ थेसलोनिकी २:२) तिनीहरू झुठा इसाई धर्मगुरूहरूको वहकावमा लागेको वा पावलले लेखेकै पहिलो पत्रलाई तिनीहरू गलत ढंगमा लिएको हुनसक्छ। दोस्रो कारणचाहिँ बोलिएको वचनले नै तिनीहरूलाई अन्यौलमा पारेको हुनसक्छ। कतिपय  शिक्षाहरू मुखै मुखबाट विश्वासीहरूलाई फैलाइन्थ्ये। ×वचन वा कुनै पत्र हामीबाट आएको हो" भन्ने कुरालाई केलाउँदा उनको नाउँमा कसैले पत्र लेखेको वा उनको सत्य पत्रहरूलाई गलत ढँगमा प्रयोग गरिएको थियो भनेर पावलले चर्चा गरिरहेको देखाउँछ।
   
चर्चलाई सतर्कतासाथ हेरविचार गर्नु पाष्टरको कर्तव्य हो। तर त्यसको बावजुद पनि चर्चका सदस्यहरूको बीचमा धैरै तरिकाहरूले झुठा धारणाहरू फैलिन सक्दछ। कहिलेकाँहि कसैले नसोचेको नयाँ बिचारहरू बाइबलबाटै पनि आउन सक्दछन्। तर कतिपय समयमा ती बिचारहरूलाई गलत ढँगमा प्रयोग गरिएका हुन्छन् वा बाइबलले सिकाएका अरू शिक्षा र सत्यसम्मत नहुन सक्छ।
    
थेसलोनिकाको चर्चमै खडा भएको समस्याले नै तिनीहरूलाई अकमक पारेको हुनसक्छ। येशूको दोस्रो आगमनको बारेमा थेसलोनिकीका विश्वासीहरूलाई धेरै ज्ञान थियो। उहाँको आगमन भन्दा अघि हुने गतिविधिहरूको बारेमा पनि तिनीहरूलाई प्रसस्तै ज्ञान थियो। तर ती ज्ञानलाई बाइबलले सिकाएका अरू शिक्षादिक्षासँग तालमेल गर्न नसक्नु नै तिनीहरूको भूल भएको हुनसक्छ। आफ्नो आगमन भन्दा पहिला कस्तो कस्तो घटना वा चिन्हरू हुनेछ भनेर येशूले दिनुभएको खबरदारीलाई (मत्ती २४:४÷८) थेसलोनिकीका विश्वासीहरूले बुझ्न असफल भएको थियो। त्यसले गर्दा येशूको आगमन छिट्टै नभएकोमा तिनीहरू खुशी थिएनन् भनेर १ थेसलोनिकीले बताउँदछन् ( १ थेसलोनिकी ४:१३÷१५)। अन्तिम घडीमा पुगेको थियो भन्ने निर्णयमा तिनीहरू पुगेका थिए भनेर उपरोक्त अध्यायले बताएको देखिन्छ। 
२॰ पावलको छोटो जवाफ (२ थेसलोनिकी २:३,४)
    
थेसलोनिहरूलाई पहिलो पत्रमा लेखेका पावलका शिक्षादिक्षाहरूको अर्थ छोटो समयमै बुझ्न छाडेका थिए। यसले गर्दा दोस्रो पत्र पाउनु भन्दा अघि येशूको आगमनको बारेमा तिनीहरू अलमलिन पुगेका थिए। येशू अहिले नै आउनुहुन्छ वा उहाँ गोप्यरूपमा कतै आइसक्नुभयो भनेर तिनीहरू सोच्न पुगेका थिए (२ थेसलोनिकी २:२)। पावलले कस्तो छोटो जवाफ दिएर त्यस बैचारिक समस्यालाई सुल्झाउन खोजेका थिए? ×तिमीहरूले सोचेका कुरा सत्य हुन सक्दैन। धेरै कुराहरू हुन बाँकि नै छ जुन भएको छैन।" येशूको आगमनको बारेमा थेसलोनिका विश्वासीहरूमा भ्रमात्मक शिक्षा फैलिएकोले नै उहाँ आउनुभन्दा पहिले हुने गतिविधिको बारेमा विस्तृत रूपमा लेख्‍न पावल वाध्य भएका थिए।
२ थेसलोनिकी २:३,४ पढ्नुहोस्। ×पापको मानिस" भनेर पावलले कसलाई सम्वोधन गरिरहेको थियो र त्यसको चरित्र कस्तो हुन्छ? पावलले कसको बारेमा छलफल गरिरहेका थिए भन्ने बुझ्न त्यहि पदहरूमा कस्ता तत्वहरू छन्?
    
प्रारम्भिक ग्रीक अर्थात् युनानी भाषामा पद ३ र ४मा उल्लेखित पदहरूमा उल्लेखित ×त्यो दिन आउने छैन" भन्ने वाक्याँश छैन। तर प्रायजसो अरू अनुवादमा त्यो वाक्य उल्लेख गरेको छ। उहाँको दिन आउनुभन्दा पहिले परमेश्वरप्रतिको विश्वासमा भडकिएर जाने र उहाँको विधिको शासनमा नवस्ने व्यक्ति देखापर्नेछ। त्यो को हो त भन्दा येशू आउनुहुँदा पहिला मच्चिने सैतान हो र उसको तिब्र क्रियाकलाप जसले मानिसहरूलाई भडकाउनेछ भनेर २ थेसलोनिकी २:८÷१०मा पावलले व्यक्त गर्दछन्। (चौठो खण्डमा यसको बारेमा अझ हेर्नेछौँ)। तर दुष्टको काम अन्तिम चरणमा पुग्नु भन्दा पहिले भुमिगत रूपमा काम गर्ने समय हुनेछ जो रहस्यमय हुन्छ (२ थेसलोनिकी २:६,७)।
   
पापको मानिस वा परमेश्वरको विधिमा बस्न नचाहने व्यक्तिको बारेमा पद ४ मा उल्लेख गरिएको छ। केहि समयसम्म उसले लुकिछिपी काम गर्नेछ। अन्तको समयमा त्यस व्यक्तिको पर्दाफास हुनेछ। सनातन परमेश्वरको खिलाफमा त्यो जीव चल्ने छ, आफै परमेश्वर भन्दा माथि भगवान भनेर दावी गर्नेछ, परमेश्वरकै मन्दिर वा आराधना स्थलमा उसले अड्डा जमाउनेछ, र सबैलाई ×म भगवान, स्वामी महाराज, जगदिश्वर, जगतगुरू" आदि भनेर मानिसहरूलाई मख्ख पारेर आफ्नो प्रवचन सुनाउनेछ। नयाँ र पुरानो करारका उदाहरणहरूले त्यस पद भरिएका छन्। ×परमेश्वर र उहाँका जनहरूको खिलाफमा जाने व्यक्तित्व सैतान हुन्" भनेर जकरिया ३:१ले बताउँदछ। परमेश्वर भन्दा आफू उच्च स्थान ओगट्न चाहने र स्वर्गमा रहेको परमेश्वरको मन्दिर लुट्न चाहने सैतानको चर्तिकलाले दानियल ८मा उल्लेखित सानो सिँङ्ग भएको पशुको बारेमा याद दिलाउँछ। आफू नै जगदिश्वर, स्वामी, भगवान वा परमेश्वर हुँ भनेर दावी गर्नाले त्यो जीव त सैतान नै हो भनेर पहिल्याएको यशैया १४ र इजकियल २८ अध्यायहरूको सम्झना दिलाउँछ। दानियल ११:३६÷३९मा औँल्याएको पापको मानिस सैतान आफै र उसका दुष्ट सहकर्मीहरू हुन्। इसाई इतिहासमा भोगको सैतानको दुष्टताको विगिविगिले दानियलको उक्त विवरणले स्पष्ट पार्दछ।
   
बर्तमान समयमा हामीले पनि गोप्यरूपमा ×पापको मानिस"को विगिविगि सहनु परेको छ। रहस्यमय तरिकाले परमेश्वरको खिलाफमा मानवजगत कसरी अघि बढिरहेको छ र कस्तो नेतृत्वमा त्यो चलिरहेकोछ?
३॰ कव्जा गरिने व्यक्ति (२ थेसलोनिकी २:४÷७)
   
पावलको अनुसार उनले आफ्नो पत्र लेखिएको समयमा संसारलाई दुई तत्वहरूले कव्जा गरिराखेका थिए, ती तत्व के हुन् त?  २ थेसलोनिकी २:४÷७ अनुसार जगतमा भइरहेको महान् मतभेद वा अन्तरयुद्धलाई हामीले कसरी हेर्न सक्छौँ?
    
माथिका उपरोक्त पदहरू र अरू पदहरूलाई हामीले नियालेर हेर्‍यौँ भने पावलले इतिहासलाई तिन खेमामा विभाजित गरेको पाइन्छ। उनको समयदेखि लिएर अन्तको समयसम्म, जम्मा तिन युगको बारेमा उनले बताइरहेका थिए। येशूको दोस्रो आगमनको समयमा अन्तिम युग सुरहुनेछ। त्यस समय पहिले पापको मानिसको देखा पर्नेछ (२ थेसलोनिकी २:८)। त्यो व्यक्ति व्यवस्थाको अधिनमा नबस्ने स्वेच्छाचारी र निरङ्कुस भनेर कहलाइन्छ। त्यो समय भन्दा त्यस्तो युगमा यस संसार पस्नेछ जुन् कि रहस्यमय वा गोप्य युग हुनेछ। यस समयमा भुमिगत रूपमा त्यस अधर्म व्यक्तिले मानिसहरूलाई आफ्नो काबुमा राख्‍न खोज्नेछ (२ थेसलोनिकी २:६,७)।
    
पावलले यहाँ के भनिरहेको छ सो हामीले पूरा बुझ्न चाहनु स्वभाविकै हो। तर धेरै अनिश्चित कुराहरू ती पदहरूमा पावलले उल्लेख गरेकाछन्। पद ६को अनुसार जुन शक्तिले यस संसारलाई कव्जा गर्दछ त्यो कुनै मानविय पुरुष वा महिला होइन तर पुरुषको शक्ति भएको तत्व हो (पद ७)। पद ८ अनुसार अवैध रूपमा काम गर्ने व्यक्ति पुरुष हो भने पद ७को अनुसार अधर्मको रहस्य न भाले न पोथी हो। जुन शक्तिमा त्यो व्यक्ति रहन्छ त्यसबाट शक्ति खोसिने छ वा स्वेइच्छाले आफ्नो अधिकारलाई छोड्नेछ, त्यो स्पष्ट छैन।
  तर ती पदहरूमा दुष्ट वा खराबीलाई कव्जामा राख्‍ने शक्ति को हो त? पावलको समयमा त्यो शक्ति थियो। त्यो शक्तिले व्यवस्थाको गरिमामयलाई उचालि राखेको हुन्छ। अवैध वा अधर्मीलाई नियन्त्रणमा राख्‍ने भनेर पद ७ले भन्दछ। त्यो हो परमेश्वरको लक्ष्य पूरा गर्ने तत्व। त्यस तत्व वा शक्ति यत्तिको शक्तिशाली हुन्छ कि सैतानको क्रियाकलापलाई उसले नियन्त्रणमा राखिछोडेको हुन्छ (पद ९)।
   
दोस्रो आगमनलाई थामी राख्‍ने तत्व के हो त? हेर्नुहोस्: मत्ती २४:१४, मर्कूस १३:१० र प्रकाश १४:६,७।
   
नयाँ करारको युगमा होस् वा दोस्रो आगमन पूर्व हुने घटना होस्, सुसमाचार प्रचार गर्ने अन्तिम म्यादले गर्दा दोस्रो आगमन नभएको हो (मत्ती २४:१३, मर्कूस १३:१०, प्रकाश १४:६,७)। यस परिस्थितिमा परमेश्वर आफै संसारलाई नियन्त्रणमा राखेको व्यक्ति पावलले चर्चा गरिरहेको हुनसक्छ। सारा संसारको सबै कुनाकाप्चाका प्रत्येक व्यक्तिले सुसमाचारको स्वाद नपाउँञ्जेल अन्तिम घटनालाई परमेश्वरले नै नियन्त्रणमा राखि छोड्नुभएक आभास ती पदहरूबाट हामीले पाउँछौँ।
    
तपाईँको जीवन कत्तिको कव्जामा राख्‍नु आवश्यक छ? जब अधर्म गर्नु तपाईँ अग्रसर हुनुहुन्छ तब त्यस कामबाट अलग हुन तपाईँले परमेश्वरको शक्तिमाथि कत्तिको भर पर्न सक्नुहुन्छ वा सक्नुभएको छ? 
४॰ ख्रीष्ट विरोधीको पर्दाफास (२ थेसलोनिकी २:८÷१०)
     
२ थेसलोनिकी २:८÷१० पढ्नहोस्। ती पदहरूमा उल्लेख गरिएका विभिन्न घट्नाहरूलाई हामीले कसरी वुझ्ने? ती पदहरूमा उल्लेख गरिएका घट्ने सबै घट्नाहरूमा, ×तिनीहरूले सत्यलाई प्रेम गर्न र त्यस अनुसार जीउन इन्कार गरे" भन्नुको अर्थ के हो? त्यसमा मानिसको जीवनमा खोतल्ने कस्तो अत्यन्त महत्त्वपूर्ण दर्शन लुकिएको छ?
   
२ थेसलोनिकी २:३,४मा पापको मानिसको बारेमा परिचय दिइएको थियो। परमेश्वरका दश आज्ञा विशेष गरेर चौठो आज्ञा जसले परमेश्वरको सार्वभौमिसत्ताको बारेमा जानकारी दिन्छ, तिनीहरूलाई नाश गर्न र केवल ख्रीष्टमा मात्र निहित भएको शक्ति अधिकारलाई खोस्न त्यस पापको मानिसले भरमग्दुर गरेको थियो र गरिरहेको छ भनेर इसाई इतिहासले बताउँदछ। बादशाह र मुर्तीलाई पूजा गर्ने रोमी साम्राज्यको पतन पछि परमेश्वरप्रतिको आस्थामा हाँक दिने व्यक्ति वा शक्तिको विवरण दानियल ७:२०÷२५ र प्रकाश १३:१÷७मा उल्लेख गरिएकाछन्। दानियलमा त्यसलाई सानो सिङ्ग र र प्रकाशमा समुद्रबाट निस्किएको पशु भनेर भनेर सम्वोधन गरिएको छ। त्यो शक्तिले सरकार र विभिन्न धर्महरूसँग हातेमालो गरेर परमेश्वरका जनहरूको खिलाफमा आक्रमण गर्नेछ भनिएको छ र अहिले पनि आक्रमण गरिनै रहेको छ। बाइबलका भविष्यवाणीहरूलाई र इसाई इतिहासलाई केलाएर हेर्दा त्यो शक्ति अरू कुनै नभएर ×म यस संसारमा येशूको प्रतिनिधि गर्ने हुँ। येशूको विश्वासीलाई स्वर्ग र नर्क पठाउने अधिकार ममै छ" भनेर दावी गर्ने पतन हुनुभन्दा अघि पाश्चात्य रोमी साम्राज्यले स्थापना गरेको युगौँ युगसम्मको शक्ति अरू कोहि नभएर पेपासी अर्थात् पोप हो। यो रोमन क्याथोलिक मतका सर्वशक्तिमान आधिकारिक व्यक्ति हो। येशूको प्रतिनिधि त भन्ने तर येशूभक्तहरूलाई यातना दिने त्यो धार्मिक संस्थालाई मध्यकालिन युगमा र अहिले पनि सच्चा ख्रीष्टको विरोधी शक्ति भनेर धेरै बाइबलका विद्वानहरूले व्याख्या गरेका छन्। (हुन त विगत दुई शताव्धीदेखि मानिसहरू यस धारणाबाट पर गइरहेको पाइन्छ। यसले पनि हामी संसारको अन्तिम घडीमा छौँ भनेर देखाउँदछ)। पावलले उल्लेख गरेको त्यो पापको मानिस पोप नै हो भनेर देखाउने प्रमाण तिनी पुरुष भएको र न्युटर अर्थात् नपुसंक शक्ति वा सरकारसँग मिलेर अधिकार जमाउने शक्ति २ थेसलोनिकी २ अध्यायमा देखाएकाछन्। (पोपको काम र चरित्र अनुसार पावलले व्याख्या गरेको पापको मानिसको चरित्र मिल्दछ। किनभने रोमन क्याथोलिकको इतिहासमा कहिले पनि महिला पोप हुँदैन। साथै बाइबललाई अंग्रेजी भाषामा उल्था गर्ने टिन्डेल होस् वा कुनै पनि व्यक्ति स्वविवेकले बाइबलमा आधारित ज्ञान अनुसार येशूलाई पछ्याउने लाखौँ मानिसहरूलाई पोप र सरकार मिलेर शहिद बनाएका थिए भनेर इसाई इतिहासले उल्लेख गर्दछ)।
   
अधर्म वा विधिको शासन पालन नगर्ने ख्रीष्ट विरोधी भनेर पद ७मा दिएको  वर्णन उचित नै छ। तर युगको अन्तमा र येशूको दोस्रो आगमनमा त्यो शक्ति अझ विश्वव्यापी रूपमा फैलिनेछ। सनातनका परमेश्वर र उहाँका दश आज्ञाहरूको खिलाफमा त्यो शक्ति अझ चर्किनेछ। परमेश्वरका जनहरूको विरुद्धमा पेपासी अर्थात् पोपको शक्ति र सरकारले उल्लेखनीय भूमिका खेल्नेछ भनेर यस बुँदाका पदहरू, दानियल ७ र प्रकाश १३ अध्यायहरूले पर्दाफास गरेकाछन्। 
    
मानव इतिहासमा परमेश्वरले विभिन्न तरिकाहरूद्वारा सैतानको मुकुण्डोलाई फुकाल्नु भएको हामी पाउँछौँ। सैतानले आफ्नो छलकपटद्वारा संसारलाई बहकाउने अन्तिम चाललाई पनि परमेश्वरले आफ्नो कामद्वारा पर्दाफास गर्नुहुनेछ। हेर्नुहोस्: २ थेसलोनिकी २:९÷१२ र प्रेरित २:२२÷३६।
    
हो, बाइबलमा उल्लेखित माथिका पदहरूले ख्रीष्टको बिरुद्धमा लाग्ने शक्तिले इतिहासका पानाहरू भरिएकाछन् भनेर खुलाएकाछन्। संसारको अन्तमा विभिन्न चर्तिकलाद्वारा मानिसहरूलाई धोकामा पार्नेछन्। जब येशू दोस्रोपल्ट यशश्वी र तेजश्वीमय तरिकाले आउनुहुनेछ तब सैतानले अन्तिमपटक उहाँ र उहाँका जनहरूको बिरुद्धमा असफल आक्रमण गर्नेछ। त्यो आक्रमण मानविय हतियार नभएर येशूको लूगा लगाएर संसारमा उहाँ हुनुहुँदा गरिएको क्रियाकलापमा उहाँ जस्तै भएर उहाँको अनुसरण गर्न खोज्‍नेछ। विभिन्न नकावधारी अचम्म कामहरूद्वारा सैतानले सुसमाचार, येशूको मृत्यु, पुनरुत्थान र उहाँको आगमनको सन्देशलाई ओझेलोमा पार्नेछ। मानिसहरू जीवनदाता येशूबाट आफूतिर फर्कियोस् भनेर सैतानले अन्तिम प्रयास येशू आउनुभन्दा ठिक अघि गर्नेछ।
   
सत्यलाई प्रेम गर्ने वा सत्यप्रति अनुराग अर्थात् तल्लिन हुने भनेको के हो? सोच्नुहोस्। त्यो हामीले कसरी पाउने? अन्तिम समयमा सैतानले ल्याउने अनेकन् छलकपटबाट जोग्न सत्यलाई प्रेम गर्न किन अति जरूरी छ? अहिले नै हामीले सत्यप्रति प्रेम गर्न कसरी सिक्ने? सत्यप्रतिको अनुराग वा अतिचाहना हुन के गर्नुपर्छ?
५॰ सत्य र असत्य (२ थेसलोनिकी २:१०÷१२)
   
२ थेसलोनिकी २:१०÷१२ पढ्नुहोस्। धेरै मानिसहरू धोकामा पर्न परमेश्वरले किन छोड्नुभयो? ती पदहरूद्वारा दुष्टले के ग्रहण गर्न अश्विकार गरे?
   
पद ११ सबैको निम्ति चुनौति पद भएको छ। पावलले स्पष्ट रूपमा भन्दछन्, ×परमेश्वरले तिनीहरूलाई पूर्ण रूपमा भ्रम फैलाउनुहुनेछ। अनि तिनीहरूले असत्यलाई विश्वास गर्नेछ" (२ थेसलोनिकी २:११ रूपान्तरित)। यो आश्‍चर्य पार्ने पद यस्तो खालको छ: ×सत्यको परमेश्वरले मानिसहरूलाई कसरी भ्रममा पार्नुहुनेछ? संसारको अन्तको समयमा परमेश्वरले सैतानको जस्तो क्रियाकलाफ कसरी रोज्नुहुनेछ?" (यहि सन्दर्भमा २ थेसलोनिकी २:११ र २:९ पढ्नुहोस्)।
   
येशू र सैतानको बीचमा भइरहेको महान् विवाद वा अन्तर्द्वन्धको झल्को देखाउन पावलले माथिका पदहरूले छोपिरहेको पर्दा उघारेका थिए। येशू र सैतानको बीचमा भइरहेको महान् युद्ध केवल यस संसार र त्यसको इतिहासमामात्र सिमित भएको छैन। सैतानले परमेश्वरलाई विभिन्न आरोपहरूको वाणले हानेको थियो। उसको भनाइमा परमेश्वरले जबरजस्ती आफ्नो धर्मलाई मानिसलाई लाद्‌नुहुन्छ, उहाँ मानिसको नाजायज फायदा उठाउनुहुन्छ, उहाँले स्वविवेकको स्वतन्त्रता दिनुहुन्न् र उहाँ धोकेवाज हो। संसारको इतिहासको अन्तिम चरनविन्दुमा परमेश्वरले नै दुष्टहरूलाई भ्रम पठाउनुहुनेछ। तर याद गर्नुहोस्, परमेश्वर असत्य भएकोले होइन, बरू दुष्टहरूले सत्यमाथि असत्यलाई रोजेको हुनाले तिनीहरूकै चाहना अनुसार असत्यलाई रोज्न दिनुहुनेछ। दुष्टहरूले गरिसकेको निर्णयलाई परमेश्वरले पर्दाफास गर्नुहुनेछ (२ थेसलोनिकी २:१२)। दुष्टहरूको कामको प्रतिफल तिनीहरूले नै रोजेको अनुसार त्यसको जिम्मेवारी वहन गर्न परमेश्वरले तिनीहरूलाई छोड्नुहुनेछ। अन्तको समयमा हुने घट्नाहरूले सैतान र उसका अनुयायीहरूको चरित्र र दिमागलाई सबैले देख्‍ने गरेर स्पष्टरूपमा उदाङ्ग पार्नेछ।
   
मानिसहरू छलकपट, धोका सैतानको प्रपञ्चको भुमरीमा कसरी पर्दछन् त? जब तिनीहरूले येशू ख्रीष्टको सुसमाचारलाई लत्याउँदछ। दुष्टहरूले सत्यलाई प्रेम गर्ने अवसरलाई स्वइच्छाले गुमाउन चाहन्छ भनेर पद १०ले उल्लेख गरेको छ। सुसमाचारको माध्यमबाट छरिएको मुक्तिलाई दुष्ट शक्तिले अनेकन रूपमा ढाकछोप गर्दछन् भनेर २ थेसलोनिकी २ले खुलासा गरेकाछन्। विश्वको इसाई इतिहास हामीले पल्टाएर हेर्‍यौँ भने रोमको शक्ति पोपले आफ्नो शिक्षादिक्षा र व्यवहारबाट सुसमाचारको सरल सन्देशलाई नाश गर्न भरमग्दुर प्रयास गरेको थियो भनेर हामी पाउनेछौँ। उसको (त्यो धार्मिक आतङ्ककारी) काम जारी रहनेछ जब सम्म २ थेसलोनिकी २:८÷१२ले वयान गरेको अनुसार संसारको इतिहासको अन्तमा उसको पर्दाफास हुँदैन। अन्तिम सुसमाचार प्रचार (मत्ती २४:१४, प्रकाश १४:६,७) गरिने कार्यले अन्तिम न्याय र संसारको अन्तिम समयको रङ्गमञ्च तयार गर्नेछ।
   
अन्तमा, यस संसारमा येशू र सैतानको बीचमा भइरहेको महान् अदृष्य संग्राम देखाउने जुनसुकै घट्नाहरू घटिरहेतापनि, असल र खराबलाई छुट्याउने मापदण्ड येशूको सुसमाचार नै इसाई इतिहासमा धरोहरको रूपमा खडा भइरहेको पुष्टि गर्न चाहन्छौँ। येशूको स्वर्गको शासन र जीवनलाई तहसनहस पार्न खोजिरहनु ख्रीष्ट विरोधी तत्वको असली चरित्र हो। संसारको अरू सबै अभिनयकर्ता वा मानिसहरूले येशू र सैतानको बीचमा भइरहेको महान् युद्धमा कम उल्लेखनीय भूमिका खेलिहरेको हुन्छ।
   
२ थेसलोनिकी २:१२लाई वढो ध्यान दिएर पढ्नुहोस्। मानिसहरूले सत्यलाई ग्रहण गर्न नचाहने के मूल कारण त्यहाँ उल्लेख गरिएकोछ? के तपाईँले आफ्नै जीवनमा त्यो तत्वको अनुभव गर्नुभएको छ? अधर्ममा मोजमज्जा गर्ने, पापमय जीवन यापन गर्न रुचाउने, भोली मरिहाल्छ अहिले नै रमाइलो गरौँ भन्ने मनस्थिति गाडिएको जीवनले, एक छिनको स्वादले शरीरलाई दुरुपयोग गर्ने आचरणले गर्दा सत्यलाई ग्रहण गर्नबाट तपाईँको बौद्धिक दिमाग वा प्रज्ञाशक्तिलाई कहिलै वन्द गर्नुभएको छ?
उपसंहार:
थप जानकारी: ×प्रेरित पावलले चर्चका विश्वासीहरूलाई उनकै समयमा येशू आउनुहुनेछ भनेर प्रतिक्षा नगर्नु भनेर चेतावनी दिएका थिए। —जब सम्म अन्तिम नाश हुने घट्ना पहिला घट्दैन र पापको मानिसको पर्दाफास हुँदैन तब सम्म त्यो दिन आउनेछैन‘ भनेर पावलले भन्दछन् (२ थेसलोनिकी २:३)। येशूलाई विश्वास गरेर पछि हटेर जाने मानिसहरू देखा पर्नेछन् र पापको मानिस वा सर्वनाशको छोरोले लामो समयसम्म पहिला राज्य गर्नेछन्। अनि ती कुराहरू भयो भने हाम्रो प्रभुको आगमनको प्रतिक्षा गर्न सक्नेछौँ। विनाशको छोरो वा पापको मानिस पेपासी वा पोपतन्त्र हो, किनभने यसले ई॰ सन् ५३८देखि १७९८सम्म १२६० वर्षसम्म बाइबलको भविष्यवाणी अनुसार इसाई संसारमा अत्यन्त महान् शक्ति भएर राज्य गरेको थियो। एलेन जी ह्वाइट, द ग्रेट कन्त्रोभर्सी, पृ॰ ३५६बाट रूपान्तरित।
    
×मानिसहरूलाई धोकादिने चर्तिकलामा सैतान आफै येशू जस्तै भएर देखापर्नेछ॰॰॰॰॰। येशूले नै उच्चारण गर्नुभएको र सिकाउनुभएको केहि स्वर्गका सत्यहरूलाई भद्र र मिठासपूर्ण तरिकाले मानिसहरूलाई सिकाएर मख्ख पार्नेछ। मानिसहरूका विभिन्न रोगहरू पनि सैतानले निको पार्नेछ। अनि येशूको चरित्र वहन गरेर देखाएको नकावधारी सैतानले पवित्र दिन विश्वामबार (शनिवार)बाट आइतवारमा बदल गरेर त्यसलाई आशिष् दिएँ भनेर दावी गर्नेछ। सारा मानिसहरूलाई आइतवार नै पवित्र दिन हो भनेर पालन गर्न निर्देशन दिनेछ। तर बाइबललाई होशियारसाथ अध्ययन गर्ने विद्यार्थी र सत्यलाई प्रेम गरेर ग्रहण गर्ने मानिसहरू मात्र यस संसारलाई दास बनाउने सैतानको प्रभावशाली शक्तिबाट सुरक्षित हुनेछ।" एलेन जी ह्वाइट, द ग्रेट कन्त्रोभर्सी, पृ॰ ६२४, ६२५बाट रूपान्तरित।
   
×याद गर्नुहोस्, जब सुसमाचार प्रचार गरिन्छ कुनै पनि चर्चलाई न त रोमन क्याथोलिक चर्चलाई व्यक्तिगत रूपमा आक्रमक गर्ने निति लागु नगर्नु। विभिन्न चर्चहरू (धार्मिक संस्थाहरू)मा धेरै यस्ता मानिसहरू छन् जसलाई अत्यन्त सरोकार राखी हामी जान्छौँ भने तिनीहरूलाई सत्यको नजिक हामी ल्याउन सक्छौँ भनेर स्वर्गदूतहरूले देख्दछन्। त्यसकारण हामी जे बोल्छौँ त्यसमा बढो होशियारी अपनाऔँ।॰॰॰॰॰॰कतिपय यस्ता विषयवस्तुहरू(विवादस्पद)मा चुपलागेर बस्नु नै असल हुनेछ भनेपनि हुन्छ। धेरै मानिसहरू धोकामा परेकाछन्। सत्य कुराहरू भन्नु छ भने प्रेमपूर्वक भन्नु।"÷एलेन जी ह्वाइट, इभान्जलिजम्, पृ॰ ५७६बाट रूपान्तरित।

चिन्तनमनन: 
अ॰ 
पोपको शासनपद्धति परिवर्तन भयो भनेर आज धेरैले विश्वास गर्दछन्। कुनै हदमा परिवर्तन पनि भएको छ। धेरै ख्रीष्ट गर्नुभएको मुक्तिको काम र उहाँले हाम्रो निम्ति गरिरहनुभएको आधारभूत कामलाई नाश गर्ने त्यस पोपतन्त्रको प्रयास अझ पनि जारी नै छ। बाइबलमा लेखिएको भविष्यवाणीहरूले त्यहि शक्तिलाई अझै औँल्याउँछन्। रोमको रोमन क्याथोलिक धार्मिक संस्थालाई हाम्रो हक दिने  चाला र त्यस मतमा रहेका अनेकन् इमान्दारी विश्वासीहरूलाई इसाई प्रेम, दया र धिरज देखाएर येशूतिर तान्ने लक्ष्यलाई हामीले कसरी संतुलनमा राख्‍ने? 
आ॰ 
कतिपय इसाई भनाउँदाहरूले नै वा हाम्रै चर्चका विद्वानहरूले पनि संसारको अन्तको विषयमा लिएर अनेकन् मिती, चार्ट र नयाँ धारणाहरू प्रस्तुग गर्न खोजिरहेको हामी पाउँछौँ। अन्तिम समय आयो भनेर धर्मको खोल लगाएर आक्रमक शैली अपनाउँदै चर्च र सरकारलाई गडबड गर्न खोज्‍ने तत्वहरूको हामीले डटेर कसरी सामना गर्ने? येशूसम्मत भएको नयाँ सत्यलाई स्वागत गर्ने तयारी भएर बस्नुपर्छ भन्ने धारणालाई अपनाउने क्रममा नै सैतानको छलकपटबाट ल्याउने विभिन्न दावीहरूबाट हामी कसरी वचेर वस्ने?
सारांश: संसारको अन्तमा हुने विविध घट्नाहरूको बारेमा थेसलोनिकीका विश्वासीहरू बीचमा फैलिएको विभिन्न गलत शिक्षादिक्षाहरूलाई पावलले सच्याउन खोजेका थिए। त्यस विषयमा छलफल गर्ने क्रममा पावलले हामीलाई महत्त्वपूर्ण सत्यहरू दिएका छन्। येशू र सैतानको बीचमा भइरहेको महान् द्वन्धमा हामी येशूकै साथमा छौँ भनेर निश्चित हुनु अत्यन्त जरूरी छ। किनभने हामी संसारको इतिहासको अन्तको घडीमा छौँ। सैतानको जालसाजीको चक्रव्युहमा परेर हामी येशूबाट बीचलित हुन चाहन्नौँ।
(((



येशूको खोल लगाएर आउने नक्‍कली येशू (२ थेसलोनिकी २:१÷१२)

